
Un xogo de descubrimento
ao redor da figura de
Concha Castroviejo

O xardín das 
sete portas



Este xogo de pistas ten por 
obxectivo descubrir de forma 
amena a figura da escritora e 
xornalista compostelá Concha 
Castroviejo. Desenvólvese 
pola zona vella da cidade e 
parte dunha premisa que as 
persoas participantes deben 
resolver.

O punto de encontro para 
iniciar o xogo é a PRAZA DE 
GALICIA.

RECOMENDACIÓNS E MATERIAIS PRECISOS

Este xogo está pensado para alumnado de secundaria, en-
tre 12 e 16 anos, mais está aberto para todos os públi-
cos e pode realizarse de forma individual ou en grupos.

É importante ler os enunciados con calma.

Para desenvolver esta actividade correctamente, cada 
equipo (ou cada persoa, na versión individual) necesi-
tará:

•	 Unha copia do presente dossier.

•	 Un lapis ou bolígrafo para anotar as respostas a cada 
unha das preguntas.

•	 Un dispositivo dixital con acceso a Internet (só nece-
sario para resolver a última pregunta).

INSTRUCIÓNS

1. Estades ante un xogo de pistas que se desenvolve 
polas rúas da cidade. Partides dunha premisa e debedes 
responder todas as preguntas propostas para conseguir 
resolvela.

2. O xogo comeza na Praza de Galicia.

3. En cada parada hai unha pista, ao resolvela anotade 
a solución na folla da actividade. Estas respostas se-
rán necesarias para resolver a última pregunta. As pa-

radas están numeradas e é importante facelas en orde.



       O XOGO

Intro – Praza de Galicia: Eran meus todos os camiños da vida

O xardín das sete portas é o título dun dos contos escritos 
pola compostelá Concha Castroviejo. Esta historia fálanos 
dunha vella que custodia os 7 camiños da vida (ilusión, 
liberdade, aventura, amor, fortuna, gloria e fama), pechados 
por 7 portas de diferentes cores.

Partindo desta historia, hoxe percorreremos os camiños da 
vida de Concha Castroviejo, que nos levarán a cada unha 
das 7 antigas portas da muralla que pechaban a cidade e 
que se poden ver no mapa marcadas con diferentes cores. En 
cada unha das localizacións destas antigas portas, hoxe 
derruídas, agóchase unha pista que debedes desvelar para 
conseguir abrir a última porta da muralla, a única que segue 
en pé na cidade.

Desde este punto de inicio, seguide o mapa para chegar a 
cada un dos lugares indicados. Lembrade que é importante que 
sigades a orde marcada.

Comezamos!



Esta porta soportaba moito tránsito, tanto de 
mercadorías como de peregrinos procedentes 
dos camiños do sur. Entre a Porta da Mámoa 
e a Porta Faxeira estaba a casa de Concha, 
onde pasou a infancia e xuventude. Unha 
época moi marcada pola educación tradicional 
e conservadora que lle impón o pai. Na súa 
mocidade, Concha intégrase nos círculos 
republicanos, onde coñece a Joaquín Seijo. 
Namoran e programan a súa voda para o 25 de 
xullo de 1936. Por mor do golpe de estado, 
os seus plans vense truncados e non puideron 
casar ese día, aínda así manteñen a ilusión 
de poder facelo máis adiante.

Sen vos mover moito deste lugar, veredes tres 
placas. Cal delas se corresponde co nome da 
rúa na que estaba a casa familiar de Concha? 
Xa o tedes? Sumade o número de letras (non 
caracteres) que contén esa placa para obter o 
resultado desta parada.

PORTA DA MÁMOA
Infancia, xuventude e matrimonio 
Ilusión



A Porta Faxeira era un dos principais 
accesos á cidade, xunto coa Porta do Camiño. 
Este lugar é tamén o punto de conexión coa 
Alameda, que sempre foi un lugar de paseo, 
encontro e socialización. Ao igual que a 
Alameda, Concha tamén atopou outros lugares 
de socialización e intercambio de ideas 
ao integrarse nos círculos comunistas e 
republicanos, onde coñeceu non só ao seu 
futuro marido, Joaquín Seijo, senón a grandes 
amizades como Francisco Comesaña, Choncha 
Concheiro ou Carvalho Calero. Neste ambiente 
era onde ela se sentía verdadeiramente libre, 
podía expresar os seus intereses e falar 
abertamente de política, xa que viña dunha 
familia conservadora e estrita.

Cantas liñas brancas (do paso de peóns) 
separaban a Concha da liberdade?

PORTA DA FAXEIRA
Amizades, ideoloxía e valores
Liberdade



Moi preto desta porta estaba o cárcere 
compostelán, concretamente nos baixos do 
Pazo de Raxoi, en cuxas dependencias podedes 
ver actualmente a Policía Local. Nese 
cárcere, coñecido daquela como a Falcona, 
estiveron presas moitas figuras coñecidas 
nos primeiros meses do franquismo. Un dos 
detidos foi Francisco Comesaña, co que Concha 
comparte ideas republicanas e a favor do 
que  declarará tras xulgado en decembro de 
1936. Este feito pona en perigo e marcha 
ao exilio, un feito que narra como unha 
aventura na súa primeira novela, titulada 
Los que se fueron, tentando verlle o lado 
menos negativo, saír daquela gris Compostela. 
Concha exíliase primeiro en Bordeos, desde 
onde vai a Valencia, máis tarde a Barcelona 
e, coa caída de Cataluña, foxe a través dos 
Pireneos. Entra en Francia e colle un vapor 
para Nova York co seu marido, onde após uns 
días, embarcan no buque Siboney e chegan a 
México. O exilio vai marcar a súa vida dunha 
maneira fundamental e tráxica.

Antes de regresar a Galiza, Concha pasou no 
exilio o mesmo número de anos que o número 
de chanzos que tedes que subir para entrar na 
Praza do Obradoiro. Cantos foron?

PORTA DA TRINIDADE
Exilio
Aventura



A porta da que temos menos información e que 
está menos documentada está na entrada da 
rúa de San Francisco. Nesta porta falaremos 
dos dous grandes amores da vida de Concha: 
a súa filla e os animais. Concha desde nena 
foi unha apaixonada dos animais e chegou a 
coidar a Yira, unha pequena tigresa, ao oso 
formigueiro Din ou a Navajo, un insólito 
mapache. Ademais, en 2020 publicouse 
postumamente a súa obra En las praderas del 
Gran Manitú, onde fala coa súa gata, Chunga, 
sobre a relación dos humanos e os animais. O 
mesmo ano no que acolleu a Yira, naceu a súa 
filla María Antonia, coa que vivirá o resto 
da súa vida e coa que regresará do exilio a 
Galiza en 1949.

Moi preto de aquí vemos a Facultade de 
medicina, inaugurada 13 anos antes do 
nacemento de María Antonia e a acollida de 
Yira. En que ano tiveron lugar estes dous 
grandes fitos na vida de Concha? Xa o tedes? 
Agora, sumade todas as cifras dese ano e ese 
será o resultado que buscamos.

PORTA DE SAN FRANCISCO
A filla e os animais
Amor



A porta que aquí se situaba derrubouse no sécu-
lo XIX, e nesta zona estaban a maior parte dos 
obradoiros e gremios medievais da cidade. É por 
iso que aquí falaremos da formación e o traba-
llo de Concha.

As inquedanzas formativas de Concha eran moi 
grandes e insistiu en estudar o bacharelato, 
a pesar de que o seu pai non llo permitía. 
Conseguiuno tras moitos esforzos, mais non 
puido convencelo de acceder á universidade 
e, até despois da morte do pai, non se puido 
matricular. En 1934 Concha comeza a carreira 
de Filosofía e Letras, formando parte do 9% 
de mulleres matriculadas daquela na USC. A 
súa formación viuse interrompida pola Guerra 
Civil e o exilio mexicano, onde exerceu como 
docente e tamén rexentou unha salchichonería. 
Cando regresa a Compostela comeza a traballar 
nos xornais El Correo Gallego e La Noche, 
converténdose nunha muller pioneira do 
xornalismo compostelán. Aos poucos anos, múdase 
a Madrid para continuar coa súa carreira 
xornalística e comeza a exercer a crítica 
literaria, chegando a ser a primeira muller que 
forma parte do xurado do Premio da Crítica.

En que ano foi Concha para Madrid? Para 
adiviñalo, só tedes que sumar as letras do nome 
completo desta praza e sumarllos ao ano en que 
declarou a favor de Francisco Comesaña.

PORTA DA PENA
Estudos e traballo
Fortuna



Aquí estaba a principal porta de entrada, 
pola que accedían a monarquía e os arcebispos 
á cidade. Nós hoxe vinculámola coa gloria, 
polo que falaremos aquí dos premios de 
Concha, unha escritora pouco coñecida, con 
grandes recoñecementos e un gran valor 
literario. A súa primeira novela, Los que se 
fueron (1957), foi moi ben valorada aínda que 
non recibiu nin o premio Nadal nin o Planeta, 
aos que se presentou. Ao ano seguinte, gaña 
o premio Elisenda de Montcada coa novela 
Víspera del odio (1958). En 1961 publica o 
libro de contos infantís El jardín de las 
siete puertas co que gaña o Premio Doncel. 
Ademais, en 1971 publica a novela xuvenil 
Los días de Lina, escrita no 65 e no 2020 
publícase postumamente En las praderas del 
Gran Manitú.

En que ano faleceu Concha? Para descubrilo 
debedes restar o número de rúas que vedes 
desde este cruzamento de camiños ao ano no 
que se publicou o seu último libro. Xa o 
tedes? Agora, sumade todas as cifras dese ano 
e ese será o resultado que buscamos.

PORTA DO CAMIÑO
Premios e recoñecementos
Gloria



Esta é a única porta da muralla compostelá 
que se mantén en pé e, como ela, tamén 
queremos que a figura de Concha Castroviejo 
perdure no tempo. Unha pioneira no xornalismo 
e na crítica literaria, cunha valiosa obra 
narrativa que ben merece unha homenaxe na súa 
cidade natal, Compostela.

Agardo que teñades todos os códigos anotados 
porque chegou a hora de resolver o xogo e ver 
se sodes quen de abrir esta porta virtual 
para que Concha permaneza en pé como a propia 
Porta de Mazarelos.

i.gal/o_xardin_das_sete_portas

PORTA DE MAZARELOS
Homenaxe e recordo
Fama 7

https://view.genially.com/691f064a66689477591b629e/interactive-content-concha-castroviejo-fisico



